
	వ.	
ఇవ్విధంబున నివ్వటిలు నవ్వసంతసమయంబున నొకశుభదినంబున విజయ

రాఘవనరేంద్రుండు నిండువేడుకతోడఁ జెండలంకారుని ఫాల్గుణమహో

త్సవంబునకు మోదంబున మీఁదుగావించిన ధనంబులు ప్రకటంబుగా

శకటంబుమీఁద ముందుగా నధికారిసందోహంబులచేతం బంపుచు, భూరి

భేరీరవంబులు బోరుకలంగ సంగ్రామసముద్భటు లగు వీరభటులును,

విజితమారుతరయంబు లగు హయంబులును, విజయలక్ష్మీకారణంబు లగు

వారణంబులు నుల్లసిల్లు కొల్లారుబండ్లును, అతులితవిలాసవతు లైన వార

యువతులును నందంద సందడిగ నడవ, వందిమాగధబృందంబుల కైవారంబు

లును, నసంఖ్యంబు లగు బిరుదసంఘంబులు, హృద్యంబు లగు వాద్యంబులు,

పరిసరవర్తు లగు దొరలును, సామంతమంత్రిసమూహంబులు దండ నిండి

యుండ, మక్కువ గల జక్కవగుబ్బెతలు ధ్వజవ్యజనాతపత్రచామర

శతంబుల నూన, ప్రతిలేని రతనంపుపనిహరువుల నుల్లసిల్లు పల్లకుల

నిరుగడల హరువుమీరఁ బేరుగల నీరజాక్షులు నక్షత్రనాయకుం బరివేష్టించి

వచ్చు తారలతీరునం జనుదేర, పిఱుందఁ గ్రందుకొని రాజకుమారవర్గంబు

నిరర్గళభుజార్గళప్రకాశితకుంతకాంతులు వెలయ బలియు లై వెంటనంటి

నడవ, ధరణీమణినూపురం బన వీక్షణీయం బగు దక్షిణద్వారకాపురంబు చేరి.

	వ.	
అంత.

	సీ.	
విజయరాఘవమహీనిభుఁడు దాఁ గట్టించు

        గోపురంబుల మించు గోపురములు

చక్రవాళాద్రితో సరిసేయఁ దగు కోట

        నారసాతల మంటు నగడితలును

దిరుమాళిగెలచేతఁ దీరైన వీథులు

        మేరుమందరముల మీరు తేర్లు

కృష్ణతీర్థంబు హరిద్రానదియు క్షీర

        సాగరముఖలౌ సకలతీర్థ



	 







	తే.	
ములును జంపకవనశతంబులును మఱియు

మన్ననారులు వేంచేయు మండపములుఁ

గరితురంగమరథయోధవరగణంబుఁ

బరఁగఁ గన్గొనెఁ గన్నులపండువుగను.

		 ఈ పేజీలో చివరి మార్పు 1 ఫిబ్రవరి 2021న 08:49కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

